
Situaziun generela: Traunter la
zona da plövgia dad her ed üna
zona da plövgia chi arrivaro al
nord da las Alps la not chi vain
influenzescha hoz üna zona da
pressiun ota l’ora in Svizra.
Hoz: Cun ün pêr
nüvlas per part su-
lagliv e süt. Illa
Bassa per part
tschiera a bunura.
Temperaturas intu-
orn 22 gros, cunfin da 0 gros
traunter 3300 e 3600 meters.
Previsiuns per la fin d’eivna: In
sanda ora variabla cun plövgia in
direcziun dal vest a l’ost, impu-
stüt al nord ed illas Alps. In du-
mengia prubabelmaing süt e per
part sulagliv.

■ L’AURA DAD OZ

Plövgia, sulagl, plövgia, sulagl

In gi ner per l’aviatica svizra: 229 morts

(lq) Ils delegads da la Partida
populara svizra dal chantun
Grischun è sa radunada per de-
cider las parolas da la partida
chantunala per las votaziuns
dals 27 da settember. En las du-
mondas naziunalas èn vegnidas
decididas trais parolas negativas
ed uschea è er la partida gri-
schuna betg saglida sur sia sum-
briva ora. Per l’iniziativa dals
purs pitschens per la revisiun da
l’AHV ed er per la taxa sin pre-

staziun dal traffic grev èn las pa-
rolas «na». Tar l’ultima ha gidà
pauc che Brigitta Gadient, Klaus
Huber, Eveline Widmer e Silvio
Fasciati han fat votums per la
taxa. Ils votants han per finir de-
cidì cun 52 cunter 32 cunter
quella.

Tar las dumondas chantu-
nalas da las scolas medias e da la
scola auta pedagogica ed er per la
revisiun da la lescha da las vias è
vegnì ditg gea dals delegats.

Parolas da la Partida populara
svizra dal chantun Grischun

Da sanester: Cuseglier dals stans Christoffel Brändli, parsura, Hansjürg
Hassler e chau da fracziun Gaudenz Beeli. KEYSTONE

KEYSTONE

«Davent dad uss scriv jau
rumantsch grischun»
Linard Bardill prelegia als Dis da litteratura a Domat

■ (anr) Tranter ils tschintg au-
turs nominads per il Premi
Term Bel als Dis da litteratura a
Domat sa chatta Linard Bardill.
Il chantautur va quest onn cun
gronds pass enavant. Trais no-
vas publicaziuns èn vegnidas sin
fiera: Il roman «Fortunat Kauer»,
il disc cumpact «Lieder und
Gschichte us em Rucksack vom
Andrì» ed il cudesch tar il dc cun
il titel «Das geheimnisvolle
Buch». L’istorgia dal pastur
Andrì Tona saja in grond success
e vegnia vendida fitg bain, di
Bardill. El survegnia uss ina
pluna brevs dad uffants che les-
san ina giada ir ad alp u savair
dapli da quest Andrì.

La publicaziun dal roman
«Fortunat Kauer» haja avert ad el
in nov spazi en il mund cultural.

Bardill ha emprì d’enconuscher
auters scribents e nova glieud.
Uss saja planisà da translatar
«Fortunat Kauer» er en il lin-
guatg da la Bosnia. Perquai pla-
niseschia el in segund viadi a Sa-
rajevo. Ina da las figuras princi-
palas en il roman è in fugitiv da
l’anteriura Jugoslavia. Tras quai
èn ils contacts da Bardill cun fu-
gitivs s’intensivads dapi la publi-
caziun. Da curt è Bardill sa parti-
cipà cun autras gruppas da mu-
sica enconuschentas al concert
da benefizi en il «Volkshaus» a
Turitg. Il concert steva sut il
motto «Rückkehr mit Perspekti-
ven» ed il retgav vegn duvrà a fa-
vur da giuvens fugitivs che dues-
san vegnir tramess en lur pajais
anc avant ch’els han pudì finir
l’emprendissadi. Ils fugitivs che

tuornian enavos na vegnian per
ordinari betg beneventads bain
en lur patria, declera Bardill. Els
vegnian numnads traditurs e sa-
jan savens quels che chattian il
pli davos ina lavur. I saja sut que-
stas circumstanzas anc pli impur-
tant ch’ils giuvens fugitivs pos-
sian turnar almain cun ina scola-
ziun concludida.

Autur u musicist?
«Chantautur è mia basa», di Bar-
dill: «Dal scriver pon ins viver pir
cura ch’ins ha edì diesch cu-
deschs.» Per il 1999 è planisà in
nov disc cumpact che vegn a
cuntegnair duas u trais chanzuns
rumantschas.

Ils Dis da litteratura èn per il
chantautur in’impurtonta ed
agreabla chaschun e motivaziun
da scriver rumantsch. Questa oc-
currenza attira era il public ne-
cessari. Per la chaschutta u be per
sasez n’ha Bardill numnadamain
betg gust da scriver. Forsa è gist
quai er il motiv ch’el scriva dapi
il roman Fortunat Kauer be pli
rumantsch grischun. Uschia
contonscha el ils lecturs davent
da Müstair enfin Mustér e betg
be quels dad in idiom. Il text
ch’el prelegia als Dis da littera-
tura a Domat sa numna «Enfin
che la mort ans separa».

Ils tschintg auturs nominads
per il Premi Term Bel dals Dis da
litteratura prelegian lur texts la
sonda ils 5 da settember en la
halla polivalenta Tircal a Domat.
Il meglier text vegn la giuria ad
eleger ensemen cun il public che
ha ina vusch.

Il roman da Linard Bardill duai prest er cumparer en la lingua da la Bos-
nia. LQ

■ (ht) Hoz va a fin il seguond
cuors da rumantsch intensiv da
stà a Scuol. Sper il cuors inten-
siv bain occupà dal mais lügl, or-
ganisescha l’Uniun dals Grischs
in Engiadina Bassa per la fin da
la stà amo ün seguond cuors da
rumantsch intensiv in ün rom
ün pa plü pitschen, ma cul listess
program da cuors. Il cuors chi’d
ha cumanzà in lündeschdi a bun-
ura vegn manà da trais magisters
e vegn visità da 23 partecipantas

e partecipants. Bundant ün terz
dals partecipants abitan illa re-
giun e visitan il cuors per s’assi-
miliar in lur cumün da domicil.
Ils ulteriurs partecipants fan il
cuors per imprender a cugnuo-
scher la lingua e la cultura ru-
mantscha e cumbinan quel  cun
vacanzas in Engiadina Bassa. La
partecipanta ed il partecipant chi
vivan il plü dalönch davent
d’Engiadina derivan da Vancou-
ver i’l Canada e dal Giapun.

In october organisescha
l’Uniun dals Grischs ün terz
cuors da rumantsch intensiv in
terra ladina. Quel ha lö il prin-
cipi d’october a Sta Maria in Val
Müstair. Il collavuratur regiunal
da la Lia rumantscha e l’Uniun
dals Grischs, Jon Domenic Paro-
lini, es intant amo in tschercha
da magisters per realisar quel cu-
ors e natüralmaing ch’el piglia
incunter eir amo annunzchas da
partecipantas e partecipants.

Seguond cuors da rumantsch intensiv
da stà a Scuol

